
ACTA DA RESOLUCIÓN DO PREMIO SOMOS ESENCIAIS 2025 
 
 
 

O sexto certame 'Somos Esenciais', convocado baixo o lema A información ao 
servizo da xente polo Colexio Profesional de Xornalistas, en colaboración con Gadis, 
recoñece, como cada ano, o traballo xornalístico máis salientable sobre temática social 
en Galicia no ano 2025. 
 

O xurado do Premio Somos Esenciais 2025 estivo composto por: Belén Regueira 
Leal, decana do CPXG; Francisco X. González Sarria, vicedecano 3º do CPXG; Ana Isabel 
Rodriguez Vazquez, profesora e exdecana da Facultade de Ciencias da Comunicación da 
Universidade de Santiago de Compostela; María Eimil Méndez, membro do 
Departamento de Comunicación de Gadisa; Cristina de la Vega Jiménez, xefa de 
Comunicacións e Relacions Institucionais da Area Sanitaria A Coruña-Cee e delegada da 
Asociación Nacional de Informadores de Saúde; Lara Graña Prieto, como gañadora da 
pasada edición do Premio 'Somos Esenciais’; e Darío Janeiro Pereira, secretario do CPXG 
e tamén do premio, do que levantou a presente acta. 
 

A reunión do xurado tivo lugar o venres, día 19 de xuño. Na mesma, o secretario 
deu conta dos traballos recibidos, 24 en total entre prensa, radio, televisión, fotografía 
e internet. A continuación, o xurado deliberou para elixir o traballo gañador, dotado cun 
premio único de 2.000 euros e diploma acreditativo. Logo de analizar as propostas, o 
xurado decidiu: 
 
 

1. Outorgar o premio Somos Esenciais 2025 a María Ángeles Rodríguez Yáñez e 
Carlos G. Hervella pola súa reportaxe “Megaincendios na provincia de Ourense. 
A traxedia das chamas” publicada no xornal O Sil. Na elección desta candidatura 
púxose en valor o rigoroso e amplo traballo realizado, con distintas perspectivas 
e voces, sobre os lumes en Ourense. As pezas son un exemplo de boas prácticas 
de redacción xornalística, de traballo de fondo e de compromiso coa audiencia. O 
xurado salienta o valor destas pezas elaboradas por un medio local, con todas as 
dificultades engadidas que iso supón, pero tamén coa vantaxe da súa ligazón 
estreita co territorio. Este tipo de traballos reafirman a necesidade de manter e 
promover un ecosistema de medios locais como fonte de información máis 
próxima e, non menos importante, como ferramenta de loita contra a 
desinformación. Os medios de proximidade chegan a zonas ás veces esquecidas 
polas grandes cabeceiras e axudan na cohesión social. 

 
 



                      

Premio Somos Esenciais. A información ao servizo da xente. 

 
 
 
 

2. Conceder unha mención de honra como finalista á reportaxe “Habitar o baleiro: 
luces e sombras do rural galego” do colectivo composto por Alba Moledo Ucha, 
Brais Lorenzo Couto, Cláudia Morán Mato, Sol Mendiguchía e Sergio Pascual 
Espinilla, publicado en Sermos Galiza. O xurado valora a calidade da serie 
presentada, na que se analiza con profundidade e voces diversas o universo rural 
galego, desde a realidade pero tamén cunha nota de optimismo e esperanza. 
Unha serie ampla, rigorosa, pausada. O xurado salienta especialmente o 
magnífico traballo fotográfico. 

 
 

O xurado salienta a calidade dos 24 traballos presentados, que cada ano fan máis 
difícil a escolla da peza gañadora. Entre as candidatas presentáronse varias sobre a vaga 
dos lumes en Galicia en 2025. Todas e cada unha delas poderían ser gañadoras este 
premio, constituíndo o exemplo perfecto do espírito deste galardón, un xornalismo 
esencial ao servizo da sociedade. 

 
O Colexio Profesional de Xornalistas de Galicia organizará un acto de entrega do 

premio nunha data por determinar do que se dará cumprida información. Ademais, está 
prevista a celebración dunha xornada sobre xornalismo social para despois do verán. 
 

Sen máis asuntos que tratar, e facendo constar o agradecemento da organización 
aos membros do xurado polo seu traballo desinteresado e complexo; así como enviando 
os seus parabéns aos gañadores, aos finalistas e ao resto de participantes, levántase a 
sesión. 

 
 

E, para que así conste, asínase esta acta en Santiago de Compostela, o 19 de xuño 
de 2026. 
 
 
 
 
 

Darío Janeiro  
Secretario do Colexio Profesional de Xornalistas de Galicia  

e do premio Somos Esenciais 


